
អាណត្តិរបស់អ្នកជំនាញឯករាជ្យស្តីពីការការពារប្រឆាំងនឹងអំពើហិង្សា និងការរើសអើងផ្អែកលើនិន្នាការភេទ និងអត្តសញ្ញាណយេនឌ័រ
ទស្សនៈកិច្ចនៅព្រះរាជាណាចក្រកម្ពុជា
(ថ្ងៃទី១០ ខែមករា ឆ្នាំ២០២៣ - ថ្ងៃទី២០ ខែមករា ឆ្នាំ២០២៣)

កំណត់ត្រាសាវតា​

អ្នកជំនាញឯករាជ្យ

អ្នកជំនាញឯករាជ្យរបស់អង្គការសហប្រជាជាតិស្តីពីការការពារប្រឆាំងនឹងអំពើហិង្សា និងការរើសអើងផ្អែកលើនិន្នាការភេទ និងអត្តសញ្ញាណយេនឌ័រ (IE SOGI) លោក វីកទ័រ ម៉ាឌ្រីហ្គាល់ ប័រឡូស (Victor Madrigal-Borloz) គឺជាអ្នកជំនាញផ្នែកច្បាប់ជនជាតិកូស្តារីកា។ គាត់គឺជាអ្នកស្រាវជ្រាវជាន់ខ្ពស់នៅកម្មវិធីសិទ្ធិមនុស្សនៃសាកលវិទ្យាល័យ​ច្បាប់ ហាវើឌ (Harvard)។ លោកធ្លាប់​បាន​បម្រើការជាអគ្គលេខាធិការនៃក្រុមប្រឹក្សាស្តារនីតិសម្បទាអន្តរជាតិសម្រាប់ជនរងគ្រោះដោយការធ្វើទារុណកម្ម (IRCT) ដែលជាបណ្តាញសកលនៃមជ្ឈមណ្ឌលស្តារនីតិសម្បទាជាង ១៥០ ដែល​មាន​ទស្សនវិស័យ ដើម្បី​ធានាការទទួលបានសិទ្ធិពេញលេញក្នុងការស្តារនីតិសម្បទាសម្រាប់ជនរងគ្រោះ​ទាំងអស់ដោយសារការធ្វើទារុណកម្ម និងការប្រព្រឹត្ត​មិនគប្បី​ឯទៀត​។ លោកបម្រើការ​ក្នុងតួនាទីនេះ មកទល់ ថ្ងៃទី៣០ ខែមិថុនា ឆ្នាំ២០១៩។ លោក ម៉ាឌ្រីហ្គាល់ ប័រឡូស ជាសមាជិកនៃអនុ
គណៈកម្មាធិការអង្គការសហប្រជាជាតិស្តីពីការបង្ការ​ទារុណកម្មពីឆ្នាំ ២០១៣ ដល់ឆ្នាំ ២០១៦។ កន្លងមក គាត់បានធ្វើការនៅគណៈកម្មការអន្តរអាមេរិកស្តីពីសិទ្ធិមនុស្ស តុលាការសិទ្ធិមនុស្សអន្តរអាមេរិកាំង និងវិទ្យាស្ថានសិទ្ធិមនុស្សរបស់ប្រទេស​ដាណឺម៉ាក។
អាណត្តិរបស់អ្នកជំនាញឯករាជ្យ
អនុលោមតាម សេចក្តីសម្រេច ៣២/២ និង ៥០/១០ នៃក្រុមប្រឹក្សាសិទ្ធិមនុស្ស អាណត្តិអ្នកជំនាញឯករាជ្យត្រូវបានកំណត់ដោយក្រុមប្រឹក្សាសិទ្ធិមនុស្សដូចខាងក្រោម ៖
· វាយតម្លៃការអនុវត្តឧបករណ៍សិទ្ធិមនុស្សអន្តរជាតិដែលមានស្រាប់ ទាក់ទងនឹងវិធីសាស្រ្ត​ឆ្លើយតបចំពោះ​អំពើហិង្សា និងការរើសអើងផ្អែកលើនិន្នាការភេទ ឬអត្តសញ្ញាណយេនឌ័រ រួមជាមួយនឹងការកំណត់ការអនុវត្តល្អៗ និងចំណុច​ខ្វះ​ខាតផ្សេងៗ។ 
· លើកកម្ពស់ការយល់ដឹងអំពីហិង្សា និងការរើសអើងផ្អែកលើនិន្នាការភេទ ឬអត្តសញ្ញាណយេនឌ័រ និងដើម្បីកំណត់បញ្ហា និងដោះស្រាយលើឫសគល់បញ្ហានៃអំពើហិង្សា និងការរើសអើង។
· ចូលរួមក្នុងកិច្ចសន្ទនា និងពិគ្រោះយោបល់ជាមួយរដ្ឋភាគី និងអ្នកពាក់ព័ន្ធផ្សេងទៀត រួមទាំងភ្នាក់ងារអង្គការសហប្រជាជាតិ កម្មវិធី និងមូលនិធិ យន្តការសិទ្ធិមនុស្សថ្នាក់​តំបន់ ស្ថាប័នជាតិសិទ្ធិមនុស្ស អង្គការសង្គមស៊ីវិល និងស្ថាប័នអប់រំ ។
· សហប្រតិបត្តិការជាមួយរដ្ឋភាគី ដើម្បីជំរុញការអនុវត្តវិធានការដែលរួមចំណែកដល់ការការពារបុគ្គល​ទាំងអស់ពីអំពើហិង្សា និងការរើសអើងផ្អែកលើនិន្នាការភេទ និងអត្តសញ្ញាណ​យេនឌ័រ។
· ឆ្លើយតប​រាល់​ទម្រង់នៃអំពើហិង្សា និងការរើសអើង ផ្សេងៗគ្នា ប្រសព្វគ្នា និង​ធ្ងន់ធ្ងរ ដែលមនុស្សម្នាក់ៗអាចជួបប្រទះដោយសារ និន្នាការភេទ និងអត្តសញ្ញាណយេនឌ័ររបស់ពួកគេ។
· រៀបចំ សម្របសម្រួល និងគាំទ្រការផ្តល់សេវាប្រឹក្សា ជំនួយបច្ចេកទេស ការកសាងសមត្ថភាព និងកិច្ចសហប្រតិបត្តិការអន្តរជាតិ ក្នុងការគាំទ្រដល់កិច្ចខិតខំប្រឹងប្រែងថ្នាក់ជាតិ ដើម្បីប្រយុទ្ធប្រឆាំងនឹងអំពើហិង្សា និងការរើសអើងផ្អែកលើនិន្នាការភេទ ឬអត្តសញ្ញាណយេនឌ័រ។
តាមរយៈសេចក្តីសម្រេចលេខ ៥០/១០ នៃខែកក្កដា ឆ្នាំ២០២២ អាណត្តិរបស់អ្នកជំនាញឯករាជ្យលើការការពារប្រឆាំងនឹងអំពើហិង្សា និងការរើសអើងដោយផ្អែកលើនិន្នាការភេទ និងអត្តសញ្ញាណយេនឌ័រត្រូវបានបន្តរយៈពេល ៣ ឆ្នាំ ដើម្បីឱ្យអ្នកជំនាញឯករាជ្យអាចបន្តធ្វើការស្របតាមអាណត្តិ ដែលបង្កើតឡើងដោយក្រុមប្រឹក្សាសិទ្ធិមនុស្សក្នុងសេចក្តីសម្រេច ៣២/២។
ព័ត៌មានបន្ថែមមាននៅ ៖
http://www.ohchr.org/EN/Issues/SexualOrientationGender/Pages/Index.aspx 
សេចក្តីផ្តើមនៃសេចក្តីប្រកាសជាសកលស្តីពីសិទ្ធិមនុស្សចែងយ៉ាង​ច្បាស់ថា “មនុស្សទាំងអស់កើតមកមានសេរីភាព និងសមភាព ក្នុងផ្នែកសេចក្តីថ្លៃថ្នូរ និងសិទ្ធិ”។ គោលការណ៍ទាំងនេះត្រូវបានបញ្ជាក់បន្ថែមទៀតនាពេលថ្មីៗនេះ ដោយគោលដៅអភិវឌ្ឍន៍ប្រកបដោយចីរភាព ហើយចំណុច​ទាំងនេះ​ផ្អែកលើគោលការណ៍ណែនាំតែមួយ ៖ មិនទុកអ្នកណាម្នាក់ចោល។ កាតព្វកិច្ចផ្លូវច្បាប់របស់រដ្ឋភាគីនានា ក្នុងការការពារសិទ្ធិមនុស្សស្រ្តីស្រលាញ់ស្រ្តី​ បុរសស្រលាញ់បុរស អ្នកស្រលាញ់ទាំងពីរភេទ អ្នកប្តូរយេនឌ័រ (LGBT) និងបុគ្គលចម្រុះយេនឌ័រ ត្រូវបានបង្កើតឡើងយ៉ាងល្អនៅក្នុងច្បាប់អន្តរជាតិស្តីពីសិទ្ធិមនុស្សដោយផ្អែកលើសេចក្តីប្រកាសជាសកលស្តីពីសិទ្ធិមនុស្ស។
ដូចមានចែងក្នុងសេចក្តីប្រកាស និងកម្មវិធីសកម្មភាពរបស់ទីក្រុងវីយែន សិទ្ធិមនុស្សទាំងអស់មានលក្ខណៈជាសកល មិនអាចបំបែកបាន និងអាស្រ័យគ្នាទៅវិញទៅមក សហគមន៍អន្តរជាតិត្រូវតែអនុវត្តលើគោលការណ៍សិទ្ធិមនុស្សជាសាកលក្នុងលក្ខខណ្ឌយុត្តិធម៌ និងស្មើភាព ដោយឈរលើមូលដ្ឋានតែមួយ និងដោយសង្កត់ធ្ងន់ដូចគ្នា ហើយទោះបីជាត្រូវតែមានការ​យកចិត្តទុកដាក់​ដល់​សារៈសំខាន់នៃលក្ខណៈពិសេសទៅតាម​ជាតិ តំបន់ ​ប្រវត្តិសាស្ត្រ វប្បធម៌ និងសាសនាផ្សេងៗក៏ដោយ នោះក៏ជាកាតព្វកិច្ចរបស់រដ្ឋភាគីក្នុងការលើកកម្ពស់ និងការពារសិទ្ធិមនុស្ស និងសេរីភាពជាមូលដ្ឋាន ដោយមិនគិតពីប្រព័ន្ធនយោបាយ សេដ្ឋកិច្ច និងវប្បធម៌នោះទេ។ 
មនុស្សទាំងអស់ដោយមិនគិតពីភេទ និន្នាការភេទ ឬអត្តសញ្ញាណយេនឌ័រ មានសិទ្ធិទទួលបានការការពារដែលផ្តល់ដោយច្បាប់សិទ្ធិមនុស្សអន្តរជាតិ រួមទាំងសិទ្ធិរស់រានមានជីវិត សន្តិសុខបុគ្គល និងឯកជនភាព សិទ្ធិរួចផុតពីការធ្វើទារុណកម្ម ការចាប់ខ្លួន និងការឃុំខ្លួនតាមអំពើចិត្ត សិទ្ធិសេរីភាពពីការរើសអើង និងសិទ្ធិក្នុងការបញ្ចេញ​មតិ ការបង្កើតសមាគម និងការជួបប្រជុំដោយសន្តិវិធី។
សម្រាប់ព័ត៌មានបន្ថែមអំពីបទដ្ឋានសិទ្ធិមនុស្សអន្តរជាតិដែលអាចអនុវត្តបាននៅក្នុងបរិបទនេះ សូមមើលកូនសៀវភៅ Born Free and Equal  (មានការកែសម្រួលជាថ្មី) ដែលបោះពុម្ពដោយ OHCHR ក្នុងឆ្នាំ ២០១៩ តួនាទីរបស់អ្នកជំនាញឯករាជ្យ និងរបាយការណ៍ផ្លូវការពីរដំបូងរបស់អង្គការសហប្រជាជាតិស្តីពីអំពើហិង្សា និងការរើសអើងផ្អែកលើនិន្នាការភេទ និងអត្តសញ្ញាណយេនឌ័រ (A/HRC/19/41 និង A/HRC/29/23)) ដែលបានបង្ហាញដល់ក្រុមប្រឹក្សាសិទ្ធិមនុស្សក្នុងឆ្នាំ ២០១២ និង ២០១៥ ដោយឡែកពីគ្នា​។
ក្របខ័ណ្ឌ និងគោលបំណងនៃទស្សនកិច្ច
ក្នុងក្របខ័ណ្ឌនៃលក្ខខណ្ឌ​យោងសម្រាប់បេសកកម្មស្វែងរកការពិតដោយអ្នកជំនាញ គោលបំណងនៃដំណើរទស្សនកិច្ចរបស់អ្នកជំនាញឯករាជ្យ គឺដើម្បីស្វែងយល់ក្នុងស្មារតីសហប្រតិបត្តិការ និងកិច្ចសន្ទនាអំពីរបៀបដែលព្រះរាជាណាចក្រកម្ពុជាប្រឹងប្រែងដើម្បី​ប្រយុទ្ធប្រឆាំងនឹងអំពើហិង្សា និងការរើសអើងបុគ្គលផ្អែក​លើ​និន្នាការ​​ភេទ ឬអត្តសញ្ញាណយេនឌ័ររបស់ពួកគេ ស្របពេលជាមួយ​គ្នា​នោះ នឹងកំណត់ការអនុវត្តល្អៗ និងចំណុចខ្វះខាត។
អំឡុងពេលនៃទស្សនកិច្ច អ្នកជំនាញឯករាជ្យនឹងធ្វើការសិក្សាលើ ៖​
· ការបង្ហាញលេចចេញឡើងនូវ​អំពើហិង្សា និងការរើសអើងលើបុគ្គល ដោយផ្អែកលើនិន្នាការភេទ និង​អត្តសញ្ញាណយេនឌ័រ ឫសគល់​ និងផលវិបាកនៃអំពើហិង្សា និង​ការ​រើសអើង​។
· ការប្រើប្រាស់ឧបករណ៍សិទ្ធិមនុស្សអន្តរជាតិនានា ដើម្បីលុបបំបាត់អំពើហិង្សា និងការរើសអើងលើបុគ្គល​ផ្អែកលើនិន្នាការភេទ និងអត្តសញ្ញាណយេនឌ័ររបស់ពួកគេ។
· វិធានការ និងការឆ្លើយតបរបស់រដ្ឋ ដើម្បីដោះស្រាយអំពើហិង្សា និងការរើសអើងលើបុគ្គល​ផ្អែកលើនិន្នាការភេទ និងអត្តសញ្ញាណយេនឌ័ររបស់ពួកគេ (តាមរយៈក្របខ័ណ្ឌរដ្ឋធម្មនុញ្ញ នីតិបញ្ញត្តិ និងស្ថាប័ន ព្រមទាំងការឆ្លើយតបអន្តរវិស័យចំពោះអំពើហិង្សា និងការរើសអើង)
· ផលប៉ះពាល់ដែលកើតមានពីការរើសអើង និងការមាក់ងាយដែលកើតឡើងដោយ​អំពើហិង្សា
· គម្លាត និងបញ្ហាប្រឈមក្នុងការបំពេញកាតព្វកិច្ចរបស់រដ្ឋ ដើម្បី​លុបបំបាត់អំពើហិង្សា និងការរើសអើងលើបុគ្គល​ផ្អែកលើនិន្នាការភេទ និងអត្តសញ្ញាណយេនឌ័ររបស់ពួកគេ (ការបង្ការ ការការពារ ការកាត់ទោស)។
ស្រ្តី​ស្រលាញ់ស្រ្តី បុរស​ស្រលាញ់បុរស អ្នកប្តូរយេនឌ័រ និងបុគ្គល​ចម្រុះយេនឌ័រ គឺមានភាពចម្រុះណាស់។ អ្នកជំនាញឯករាជ្យនឹងសិក្សាពីរបៀបដែលក្រុមនីមួយៗប្រឈមមុខនឹងបញ្ហា និងជីវិតពិតរបស់ពួកគេ។ គាត់ក៏នឹងពិនិត្យមើលស្ថានភាពនៃអ្នកស្រឡាញ់ភេទដូចគ្នាដែលរងផលប៉ះពាល់ដោយទម្រង់ផ្សេងៗគ្នា ប្រសព្វគ្នា និងទម្រង់ធ្ងន់ធ្ងរនៃអំពើហិង្សា ការរើសអើង និងអ្នកផ្សេងទៀតដែលស្ថិតក្នុងស្ថានភាពងាយរងគ្រោះ។
កិច្ចប្រជុំ និងសកម្មភាពផ្សេងៗអំឡុងពេលទស្សនកិច្ច
អំឡុងពេលបំពេញទស្សនកិច្ចនៅព្រះរាជាណាចក្រកម្ពុជា អ្នកជំនាញឯករាជ្យគ្រោងនឹងជួបជាមួយ ភាគីពាក់ព័ន្ធថ្នាក់ជាតិ ដែលបានចូលរួមនឹងការប្រយុទ្ធប្រឆាំងគ្រប់ទិដ្ឋភាពទាក់ទងនឹងអំពើហិង្សា និងការរើសអើងលើអ្នកស្រឡាញ់ភេទដូចគ្នា ដែលរួមមានទាំងមន្ត្រីរដ្ឋាភិបាល អង្គការជាតិដែលធ្វើការលើវិស័យសិទ្ធិមនុស្ស អង្គការសង្គមស៊ីវិល តំណាងអង្គការសហប្រជាជាតិ អ្នកសិក្សាស្រាវជ្រាវ និងជនរងគ្រោះ។
កិច្ចប្រជុំជាផ្លូវការនៅគ្រប់កម្រិតជាមួយរដ្ឋាភិបាល ត្រូវបានសម្របសម្រួលដោយអាជ្ញាធរថ្នាក់ជាតិ ខណៈដែលកិច្ចប្រជុំផ្សេងទៀតត្រូវបានរៀបចំដោយអ្នកជំនាញឯករាជ្យ ដោយមានការគាំទ្រពីក្រុមអង្គការសហប្រជាជាតិប្រចាំប្រទេស។
អំឡុងពេលបេសកកម្មនៅក្នុងប្រទេស អ្នកជំនាញឯករាជ្យនឹងចុះធ្វើទស្សនកិច្ចតាមបណ្ដាខេត្ត ដើម្បីយល់កាន់​តែ​ច្បាស់អំពីអំពើហិង្សា និងការរើសអើងលើ​បុគ្គល​​ផ្អែកលើនិន្នាការភេទ និងអត្តសញ្ញាណយេនឌ័រ​របស់ពួកគេនៅទូទាំងប្រទេស។ អ្នកជំនាញឯករាជ្យសូមស្នើ និងស្វាគមន៍ចំពោះការផ្តល់យោបល់អំពីទីកន្លែង និងទីតាំងសម្រាប់ទស្សនកិច្ច អំឡុងពេលដែលគាត់ស្នាក់នៅក្នុងប្រទេសកម្ពុជា​នេះ​។
អ្នកជំនាញឯករាជ្យ សូមអញ្ជើញរាល់អង្គការសង្គមស៊ីវិលទាំងឡាយ ឱ្យផ្ញើនូវធាតុចូលមួយចំនួនមុនពេលទស្សនកិច្ចឈានមកដល់ ដូចជា ៖​
១. របាយការណ៍វិភាគ​ ឬការស្ទង់មតិថ្មីៗ ស្តីពីក្រុម LGBT នៅក្នុងព្រះរាជាណាចក្រកម្ពុជា
២. ព័ត៌មានស្តីពីគោលនយោបាយ កម្មវិធី ឬក្របខ័ណ្ឌច្បាប់ដែលពាក់ព័ន្ធនឹងកិច្ចការពារប្រឆាំងអំពើហិង្សា និងការរើសអើងផ្អែកលើនិន្នាការភេទ និងអត្តសញ្ញាណយេនឌ័រ
៣. បញ្ហា ឬក្តីបារម្ភជាអាទិភាព និងស្ថាន​ការណ៍នានាដែលគួរជាទីយកចិត្តទុកដាក់ពីអ្នកជំនាញឯករាជ្យ
៤. ការផ្តល់យោបល់លើបញ្ហានានាដែលត្រូវពិនិត្យ និងទីតាំងពាក់ព័ន្ធដែលត្រូវធ្វើទស្សនកិច្ច
៥. ការផ្តល់យោបល់ដល់​មន្ត្រីរដ្ឋាភិបាល និងតួអង្គសង្គមស៊ីវិល ដែលត្រូវជួបប្រជុំតាមបណ្ដាតំបន់​ផ្សេងៗ​គ្នា តាមទីតាំងដែលបានស្នើឱ្យទៅទស្សនា។
សូមផ្ញើព័ត៌មានមកកាន់ hrc-ie-sogi@un.org សូមសរសេរថា "2023 Visit to Cambodia" នៅក្នុងចន្លោះ Subject នៃទំព័រសរសេរអ៊ីម៉ែល។
អ្នកជំនាញឯករាជ្យនឹងបញ្ចប់ដំណើរទស្សនកិច្ចនេះនៅរាជធានីភ្នំពេញ ជាកន្លែងដែលគាត់នឹងផ្តល់សេចក្តីសន្និដ្ឋានចុងក្រោយដល់រដ្ឋាភិបាល និងរៀបចំសន្និសីទសារព័ត៌មានដើម្បីចែករំលែកនូវលទ្ធផលបឋមនៃបេសកកម្ម​នេះ។

